
પરદેશી પંચ વિપ્રને, નિત્ય આપે આમાનરે;

વૈદરભી જાણે વાડવ વેષે, આવી મળે રાજનરે.

એવે આવી ઋતુ વર્ષાની, વૈદરભી વિરહ વધારણરે;

ગાજે મેહ ઉધડકે દેહ, સખી આપે હૈયાધારણ્રે.

વિનતા હીંડે વાડી માંહે, દ્રુમ લતાને તળેરે;

સગંધ સંઘાતે બિન્દુ શીતળ, ગોરી ઉપર ગળેરે.

કોકિલા બપૈયા બોલે, તે શબ્દ ભેદે હૃદયા અંગરે.;

વિરહિણી તે વીજળી જાણે, ભેદે હૃદયા સંગરે.

વર્ષાકાળે વિજોગ પીડે, માનિનીને મન ભાલોરે;

વૈદરભીને વર્ષા કાળ વીત્યો, આવ્યો શત્રુ શિયાળોરે.

આકાશ અંગિયા અંબુજ ઉઘડ્યાં, નિર્મળ ઈંદુ શરદરે;

પતિવિજોગ પીડે છે પાપી, સતિ રહેછે સત્ય બરદરે.

દુઃખે દિવસ નાંખે દમયંતી, એક વરસ ગયું વહીરે;

ત્રણ સંવત્સરની અવધ વીતી, નાથ આવ્યો નહીરે.

સુદેવને તેડી સ્તુતિ કીધી, આંસુ નયણે ઢાળીરે;

નૈષધનાથને કોણ મેળવે, હો ગુરુજી તમ ટાળીરે.

જ્ન્મના તમો છો હેતસ્વી, કારજ મનથી કરવુંરે;

ન ઘટે કહ્યાની વાટ જોવી, શોધવા નિસરવુંરે.

ધીરજ આપી નૈષધનારને, વેશ નાનાવિધ ધરતોરે;

દમયંતીએ શીખવ્યો હીંડે, ટેહેલ સઘળે કરતોરે.

રથે બેઠો ફરે મુનિવર, સેવક સેવા કરેરે;

જ્યાં ગામ આવે ત્યાં કળા પાડી, વેશ ટેહેલીઆનો ધરેરે.

ડોઢ માસ ગયો અટણ કરતાં, આવ્યો અયોધ્યા માંયરે;

 સભા માંહે ટેહેલ નાખી, જ્યાં બેઠો ઋતુપર્ણ રાયરે.

અલ્ભ્ય વસ્તુની પ્રાપ્તિ થઇ, પરિત્યાજ તેનો કીધોરે;

ધર્મધોરિંધર ધિક્ક તુજને, ફરી તપાસ ન લીધોરે.

રંકે રત્નનું જત્ન ન થાયે, જાત નીવડી નેટરે;

વિલપે છે વસ્તુ વોહોરતીઆવિના, કાં ભરે પરઘેર પેટરે.

કુળ લજાવ્યું કરમી માણસે, કીર્તિ કીધી ઝાંખીરે;

જ્ઞાની પુરુષ વિચારી જોજો, ટેહેલ સુદેવે નાખીરે.

